
 
 
 
 
Opening Prayer: 

 
 
Ginoong Jesukristo, sa among pag-uban Kanimo padulong sa Imong Krus, tabangi 
kami nga makaamgo nga ang Imong sakripisyo maghatag kahulogan sa mga kalisod 
sa among mga gi-antus karon tungod niining virus nga CoViD19. Ang Imong krus 
nagbarog taliwala niining talagsaon nga panghitabo, usa ka taas nga timaan nga ang 
Dios nga nagbuhat niining kalibutan tungod sa Iyang paghigugma mobati usab sa 
among mga kasakit og miambit niini uban kanamo. Amen 
 
 
 
 
 
 

 

 

 

 

 



 

 

1st Station: 

Si Jesus Gihukman ni Pilato 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Sa pipila ka gutlo ingon sa maluwas ni Pilato si Jesus. Nagpakita siyag mga timaan. 
Apan sa katapusan atong nahibaloan unsa ang nahibaw-an na ni Jesus: “Walay 
kaluwasan dinhi sa kalibutan.” Ang nag-abiba Kaniya nga katawhan pipila ka adlaw 
pa lamang ang milabay, karon nagpaninggit: “Ilansang Siya sa Krus.” Ang Iyang mga 
kahigalaan og tinun-an namiya Kaniya. Ang gahum nga kalibutanon mopili unsay 
gusto sa tawo labaw sa unsay husto og matarong. 

 

Pagampo: 

Ginoong Jesus, ang kamatay (pandemic) karon sa kalibutan nagtudlo kanamo sa 
unsay Imo nang nahibaloan: “Matahum ang kalibutan og madanihon apan kini 
huyang og walay kasigoro-an.” Makakat-on unta kami gikan Kanimo nga usa 
lamang ang dili maghatag ug kapakyasan: kini mao ang Dios mismo. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

2nd Station: 

Gipas-an ni Jesus ang Iyang Krus 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Si Kristo hingpit nga midawat sa kabubot-on sa Amahan busa dihang gihatag Kaniya 
ang bug-at og gansang-gansangon nga kahoy sa krus diin siya ilansang, Iya kining 
gidawat. Sa ubang mga paglarawan, Iya pa gayod kining gihagkan. Nahibalo Siya 
nga ang krus nagkahulogan sa pag-antus, pagpaantus, og kamatayon, apan hugot 
ang Iyang pagsalig sa Iyang Amahan og nasayod Siya nga ang Dios mohatag og 
kaayuhan bisan gikan sa kadautan sama sa krus. 

 

Pagampo: 

O Jesus ang kamatay tungod sa CoViD19 lisod dawaton. Kinsa kaha karon ang 
takboyan sa maong sakit? Kinsa kaha karon ang mamatay? Kinsa kaha ang ma walay 
trabaho? Unsa kahay mahitabo sa umaabot? Ang bugtong paagi pagdawat niini mao 
ang pagsalig, sama sa Imong pagsalig nga ang paghigugma sa Amahan walay 
katapusan. Hatagi usab kami Ginoo niining matang sa Imong pagsalig. Amen.  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 



 

 

3rd Station: 

Si Jesus Nahipakulob sa Unang Higayon 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Si Jesus nahisukamod tungod sa kabog-at sa Iyang krus – tungod sa kabog-at sa 
atong mga sala – og ngilngig kini tan-awon og bati-on. Hinolsulan nato ang atong 
mga nabuhat nga misangpot niini karon. Una, basulan nato nga tungod sa atong 
garbo og kahakog kita nakasala. Nagkinabuhi kita ingon ug walay ugma, puno sa 
kahakog. Napuno kita sa utang aron lang matagbaw ang kagutom sa mga butang 
kalibutanon, material og lumalabay, nga unta angay kitang magdaginot. Lain nga 
mga dios ang anaa sa atong kasing kasing nga angayan alang lamang sa Dios. 

 

Pagampo: 

Ginoong Jesukristo dili nimo tuyo nga paantuson kami apan Imo kining gitugot nga 
mahitabo tungod kay sa Imong gahum og gugma makahatag Ka og maayo gikan 
niini. Tabangi kami taliwala niini nga CoViD19 nga dili kami maoy sentro sa 
universo kondili Ikaw gayod. Nagbasol kami tungod sa among taas nga garbo og 
kahakog. Tabangi kami nga among mabutang ang among panahon, paningkamot 
og mga kabtangan diha kanimo lamang. Amen   

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

4th Station: 

Gikahibalag ni Jesus ang Iyang Inahan, si Birhen Maria 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Kay tungod sa Imong mga kasakit og kamatayon sa krus Imong giluwas ang 
kalibutan Ania si Jesus, nag atubang og ang Iyang inahan. Sa bata pa siya, may 
nagsulti kaniya nga ang iyang kasingkasing lagbasan og espada. Gikan sa krus, 
gihimo ni Kristo nga ang Iyang inahan ma ato usab nga inahan. Sa wala pa kini 
mahitabo gilakbay niya ang lisod nga dalan hangtod nga iyang gikahibalag ang iyang 
pinangga nga anak. Apan nahanaw ang kalisod og kasakit samtang nagsugat ang 
ilang mahigugmaon nga mga mata, tungod sa kadako ug kalig-on sa gugma nila 
alang sa usag usa.  

 

Pagampo: 

Ginoong Jesus, kon wala pa kami masayod kaniadto, ang pandemic sa CoViD19 
nagpakita kanamo sa nahibaloan sa Imong pinangga nga inahan: nga kini nga 
kalibutan “usa ka walog sa luha.” Salamat Ginoo kang Maria nga Imong gasa 
kanamo. Daghang salamat sa Imong mahigugmaon nga pagtagad kanamo nga 
Imong gidala ngadto kaniya. Amen   

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

5th Station: 

Gitabangan ni Simon Cereneo si Jesus 

Pagpas-an sa Iyang Krus  

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 
 

Usa ka lumalabay, si Simon Cereneo, gipugos sa mga sundalo sa pagtabang kang 
Jesus pagpas-an sa krus. Siya ang simbolo sa “corporal works of mercy” ang 
pagtabang sa panginahanglan sa atong mga isigka tawo: pagpakaon sa mga 
gigutom, sinina sa walay bisti, pagpainum sa gi-uhaw, pagdawat sa mga walay 
kapoy-an, paglubong sa mga patay – og labaw sa tanan karon, ang pagdu-aw sa mga 
priso og mga may sakit. 

 

Pagampo: 

Ginoong Jesus, hatagi kami og kasingkasing nga magpakabana og paghigugma 
bisan niining panahaon sa kahadlok og kagol-anan. Pakit-a kamig mga kahigayonan 
nga makatabang kami sa mga nag-antus tungod niini nga CoViD19. Usahay, sama 
ni Simon, mapugos lamang kami. Usahay usab kinahanglan pa kami nga mangita 
kanila nga nagkinahanglan sa among panabang. Sugo-a kami nga mahimong mga 
sundalo sama ni Simon aron makapagaan sa pas-anonon sa uban. Amen. 

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

6th Station: 
Gipahiran ni Veronica ang Nawong ni Jesus 

 
Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 
 
Bisan pa sa pag badlong sa mga sundalo, mipugos si Veronica pagduol kang Jesus 
aron ipakita ang iyang kalooy kang Jesus og ginamit ang iyang bandana, iyang 
gipahiran ang nawong sa Ginoo. Diha niini nahipatik ang larawan sa dagway sa 
Ginoo sa iyang bandana. Siya ang simbolo sa “spiritual work of mercy:” pagtudlo sa 
mga walay hibangkaagan, pagbadlong sa mga makasasala, pagpasaylo sa mga 
nakasala, pagtambag sa mga nalibog, pagdawat nga mapaubsanon sa mga 
panghinaway – og labaw sa tanan karon, ang paghupay sa mga gisakit ug pag-ampo 
alang sa mga buhi og mga patay na. 
 
Pagampo: 

Ginoong Jesukristo, kon motabang kami sa mga nag-antus, ang among buhat 
magpakita sa Imong dagway kanila og sa among kinabuhi. Hatagi kami og mga 
pulong nga maghatag pagtuo sa mga nagduha-duha og paglaum sa mga nag-antus. 
Pahinumdoma kami nga bisan tuod dili kami kanunay magkatigum sa pag-ampo 
isip Simbahan, apan tungod kay kami “Domestic Church,” angay lang nga mag-
ampo usab kami alang sa usag-usa, labi na alang sa mga Frontliners niini nga away. 
Anaa sa pag hiusa sa pag-ampo nga ang Imong dagway padayon nga mahipatik sa 
among mga kasingkasing og kadaogan batok sa among mga kahadlok niini nga 
kamatay karon. Amen  
 
Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 



 

 

7th Station: 

Nahipakulob si Jesus sa ikaduha nga Higayon 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Ang kabog-at sa atong mga sala maoy nakapasukamod kang Jesus. Karon ang kabog-
at sa atong mga sala sa kasuko, pagdumot og kaawaanon maoy nakapukan Kaniya. 
Sama sa mga tawo nga human modawat Kaniya nga mahinangpon pipila ka adlaw 
ang milabay, karon nangayo na nga ipalansang si Jesus sa krus, nahimo usab kita 
nga mga tawo nga taphaw, nag abi-abi sa mga kasoko og pagdumot, og nagsalikway 
sa pagbasol sa nakasayop kanato. Nagtukod kitag mga tag-as kaayo nga koral diin 
ang ato lamang dagway og dili ang kang Kristong dagway ang makita.  

 

Pagampo: 

Ginoong Jesukristo nagkinahanglan pa nga mahitabo ang pandemic sa CoViD19 
aron mahinumdom kami nga kaming tanan Imong mga binuhat og naglisod 
pagsubay sa among dalan sa kinabuhi dinhi sa kalibutan. Nagbasol kami sa among 
daotang mga batasan sa kasuko og kaawaanon og kasina. Tudlo-i kami aron amo 
Ikaw makita diha sa among mga isigka tawo og mamati og motabang nga 
mahigugmaon sa ilang mga pakitabang. Amen   

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

8th Station: 

Gikahibalag ni Jesus ang mga Babaye sa Jerusalem 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Miatubang si Jesus sa mga babaye nga naghinilakay sa kasubo sa Iyang kahimtang. 
Apan namulong Siya kanila, “Ayaw kamo paghilak tungod Kanako. Hilaki hinoon 
ninyo ang inyong kaugalingon og ang inyong mga anak.” Ang kadaotan sa kasakitan 
ni Jesus wala diha sa iyang gi-antus apan anaa sa daghang mga tawo nga nagdumili 
pagdawat sa Iyang gitanyag nga kaluwasan nga mao ang hinungdan sa Iyang pag-
antus. 

 

Pagampo: 

Ginoong Jesus, tabangi kami nga makakita dinhi niining kamatay sa CoViD19 dili 
lamang sa kasakitan sa katawhan apan ang kapildihan sa kalag sa tawo. Tabangi 
kami nga among hilakan dili lamang ang kalisdanan karon sa kalibutan apan labaw 
sa tanan ang mga pagpatuyang sa mga sala sa kalibutan. Naghalad kami Kanimo sa 
bugtong pagbati nga among bati-on: nga among ihalad Kanimo ang among 
mahinulsolon nga kinabuhi. Sugata kami dinhi sa among mga gi-antus og kahadlok, 
og giyahi sa maka-usa pa ang among kinabuhi padulong Kanimo. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

9th Station: 
Nahipakulob si Jesus sa Ika Tulo nga Higayon 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 
 

Bisan duol na ang paga-adtoan, nahipakulob na usab ang Ginoo sa yuta. Niining 
higayona, nahipakulob Siya tungod sa atong mga sala sa pagka tapulan og pagpaka 
buta-bongol og pagka higal (lust). Naglisod intawon si Jesus padulong sa kalbario 
apan sa makadaghan buta-bungol kita sa Iyang panawagan. Awhag Niya kanato sa 
pagpakabantogan, apan buot lamang kita sa kaharuhay; Iyang gihalad ang Iyang 
lawas ngadto sa amahan, apan ato lamang gihuna-huna ang atong kaugalingon nga 
lawas;  Karon atong mapamalandongan sa kahadlok nga namatay si Jesus alang sa  
mga tawo kansang lawas ato lamang gipahimuslan pagtagbaw sa atong lawasnon 
nga kauhaw. 

 

Pagampo: 

Ginoong Jesus, niining kamatay karon, among gibasolan ang among pagka tapulan, 
pagpaka buta-bongol og sa pagka makilawasnon. Samtang daghan kanamo nag-
antus sa sakit, lisod nga panginabuhi og kamatay, panalangini kamig putli nga 
kasingkasing aron makakita kami sa kabililhon sa among isigka tawo. Hatagi kami 
sa gracia nga magbasol sa among nanglabay nga mga sala og paghatag pasidungog 
og panalipod Kanimo diha sa among mga isigka tawo. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



 

 

10th Station: 

Si Jesus Gihoboan sa Iyang Sapot 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Mibalik si Jesus ngadto sa Iyang Amahan sama sa Iyang pag-anhi sa kalibutan. Wala 
Siyay mga mahalon og gara nga bisti  -- gihukasan Siya atubangan sa Dios og 
katawhan hangtod nga wala nay makatabon sa iyang mga samad aron ikapakita 
kanatong tanan nga bisan Siya si Kristo tinuod nga Dios, apan tinuod usab Siya nga 
tawo. Sama gayod Siya kanato. 

 

Pagampo: 

Ginoong Jesukristo kining kamatay dala sa CoViD19 naglangkat dinhi kanamo sa 
sayop nga panglantaw. Sama kami sa emperador nga walay bisti, pulos lamang 
panghambog, nagtuo nga makahimo kami bisan walay Dios. Makakat-on unta kami 
gikan Kanimo sa pagtan-aw nga mapaubsanon og matinud-anon sa among 
kaugalingon aron makaamgo kami nga kami bililhon tungod kay Ikaw nahigugma 
man kanamo. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 



 

 

11th Station: 

Si Jesus Gilansang sa Krus 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Mao kini ang katapusan nga pagsakit sa gamhanang Hari. Anaa midukot Siya sa 
krus. Ang mga kamot nga nagbuhat sa kalibutan gilagbasan sa mga lansang. Ang 
mga tiil nga milakaw sa tubig karon nagdinugo ibabaw sa gamay nga kahoy ilawom 
sa Iyang mga lapa-lapa. 

 

Pagampo: 

Ginoong Jesukristo, gibati na namo karon nga wala na kami mahimo niining 
pandemic sa CoViD19. Walay mahimo aron makalikay sa padayon nga kasakitan. 
Walay masaligan nga tambal, bakuna og kakulang sa panalipod sa lawas. Wala na 
kami masayod asa kami padulong, busa giyahi kami Ginoo kay Ikaw lamang ang 
among gisaligan og paglaum. Misalig kami nga kon wala kami mahimo anaa Ka nga 
modawat kanamo. Hatagi kami og tambal, kaayohan og labaw sa tanan, nga among 
bati-on ang Imong gugma kanamo. Amen    

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 



 

  

12th Station: 

Si Jesus Namatay sa Krus 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Ug nahitabo gayod ang dili katuohan. Nakapamulong sa Iyang gi-antus, ang 
pagtugyan sa Iyang espirito ngadto sa Amahan, og mihari ang kahilum. Ang Hari 
namatay. Mao kini ang labing gikahadlokan, apan nahitabo na gayod. Si Jesukristo, 
ang Ikaduhang Persona sa Santisima Trinidad, namatay sa krus. 

 

Pagampo: 

Ginoong Jesukristo, walay nasayod karon unsay mahitabo kanamo tungod niining 
pandemic sa CoViD19. Nahadlok kami sa dautan nga sangpotanan. Pipila kanamo 
miabot na sa maong kahimtang. Hinoon Ikaw usab nakasinati man sa amo karon 
gikahadlokan aron pagpasalig kanamo nga bisan kon karon Imo kaming tawgon, 
apan anaa Ka naghulat kanamo nga puno sa paghigugma. Gaksa kami, Ginoo, sa 
among kahadlok; lig-ona kami dinhi sa among kahuyang, aron nga ang Imong 
kamatayon tinuod gayod nga among kaluwasan. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 



 

 

13th Station: 

Si Kanaog sa Krus ang Patayng Lawas Ni Jesus 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Natapus na ang pag-antus ni Jesus sa krus. Nagpas-an Siya, gidoso-doso, gipugos 
hangtod sa Iyang kamatayon. Apan sa katapusan mibalik Siya sa Iyang gigikanan: 
sa mahigugmaong gakus sa Iyang inahan. 

 

Pagampo: 

Ginoong Jesukristo, layo pa ang dalan sa unahan niini nga pandemic sa CoViD19. 
Subayon namo kini hangtod sa katapusan og bisan kon wala kami masayod unsay 
atoa sa unahan baktason namo kini uban sa pagtuo og dili kami motugot nga 
mawala ang among paglaum diha sa kasayoran nga ang tanang dalan padulong 
gayod Kanimo. Hatagi kami sa gracia nga gakson sa Imong inahan kang kinsa Imo 
kaming gitogyan. Hinaot unta nga si Mama Mary nga amo usab nga inahan, ang 
Bitoon sa baloron nga dagat, magluwas kanamo hangtod sa among pagdangat sa 
baybayon sa kamaayong panglawas og kaluwasan. Amen  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 
 

 



 

 

14th Station: 

Gilubong ang Patayng Lawas Ni Jesus 

 

Pangulo:  Nagasimba og nagadayeg kami Kanimo Ginoong Jesukristo 

Tubag: Kay tungod sa Imong mga kasakit og kamatayon sa krus Imong giluwas ang 
kalibutan 

 

Sa katapusan gilubong si Jesus sa usa ka lubnganan nga gisirhan ug usa ka dakong 
bato aron didto madugta Siya. Sa makadaghan karon mao kini ang gibuhat sa 
katawhan: Hiposon, tago-an, ipadaplin si Jesus, og isalikway ang Iyang gugma. 
Apan ang Ginoo dili madugta didto sa Iyang lubnganan. Mabanhaw Siya og 
magpabilin uban kanato diha sa mga Sakramento sa Simbahan: Bunyag, Kompisal, 
Yukaristiya, Kompirma, Kristohanong Kaminyoon, Orden sa Pagkapari, 
Sakramento sa May Sakit. Tinuod gyod nga anaa Siya niini. 

 

Pagampo: 

Ginoong Jesus, sa makadaghan gi bali-wala Ka lamang sa kalibutan. Buta-bongol 
kami Kanimo tungod sa among gitinguha nga maangkon. Apan mopabati Ka gayod 
kanamo, og niining higayona, pinaagi sa CoViD19. Nangamuyo kami karon sa 
kaayohan sa sakit batok sa maayong panglawas samtang nagpasalamat kami sa 
Imong espiritohanon nga tambal sa among kalag nga imong gihatag kanamo 
niining balaang mga adlaw sa Kwaresma og Semana Santa.  

 

Nakasala kami Kanimo, Ginoo, Imo kaming kaloy-an 
Nakasala kami Kanimo, Imo kaming pasayloon 
Amahan namo... Maghimaya ka Maria... Himaya sa Amahan... 



Conclusion: 

 

Ang history o kasaysayan sa nangagi nagmatuod nga si Jesus namatay apan pagtuo 
lamang ang maka-ila sa pagkabanhaw. Daghan ang epekto sa Pagkabanhaw: ang 
malipayon nga mga babaye; ang mapanginanoon nga Pedro og Juan nga midagan 
dayon paingon sa lubnganan; ang madudahon nga Tomas nga nangitag lawasnon 
nga ebidensia. Masakit og mahimong mamatay kita apan kining tanan gipildi na ni 
Jesus. Diha sa Iyang mga kasakitan, Iyang gipakita kanato ang dalan; nagtudlo Siya 
kanato sa kamatuoran, og nagtanyag Siya kanato sa kinabuhing dayon. 

 

Ang tugon ni Jesus sa Iyang mga tinun-an mao kini: “Ayaw kamo kahadlok.” Diha 
sa Iyang pagkabanhaw, gimatood ni Jesus ang paglaum og kahayag human sa 
kangitngit sa mga kasakitan, kagol-anan og kamatayon. Ang nasinati sa mga tinun-
an sa pagkabanhaw nakapatuo kanila nga ang kamatayon wala magmadaogon og 
magtapus sa ilang pakig hiusa kang Kristo. Ang dautan og kasakitan dili gayod 
modaog batok sa unsay maayo og paghigugma. 

 

 

Closing Prayer: 

 

Sa pagtapus sa Imong Dalan sa Kasakit, Ginoo, nangamuyo kami nga Imo kaming 
todlo-an nga magtukaw og mangandam uban ni Mama Mary og sa mga babaye sa 
Jerusalem nga mibarog ubos sa Imong krus. O Ginoo, ania kami karon sa lisod og 
makapalibog nga panahon. Gisubay namo karon og gipamalandongan ang Imong 
Dalan sa Kasakitan. Karon naghangyo kami Kanimo nga ubanan usab kami Nimo 
sa among Dalan sa Kasakitan og pun-on ang among kinabuhi sa Imong gugma. 
Nasayod kami nga bisan unsa ang umaabot, luwas kami diha sa Imong mga kamot. 
Didto sa kadaogan sa Pagkabanhaw naghatag Ka kanamo og paglaum og kusog. 
Hatagi og kaayohan og dali nga pagkabalik sa maayong panglawas ang mga nasakit, 
panalipod og kusog sa mga Frontliners, lamdag sa mga gitahasan sa pagpangitag 
tambal sa maong virus, og luwas sa kakuyaw og kalinaw sa Imong katawhan. Kini 
among gipangayo diha sa pagsalig og kamapaubsanon. Amen. 

